
Mahopadesha Vimshatikam

మహోపదేశవింశతికమ్

(మహోపదేశవింశతికా)

ప్రపఞ్చోత్తీర్ణరూపాయ   నమస్తే విశ్వమూర్తయే ।
సదాదివ్యప్రకాశాయ  స్వాత్మనేఽనన్తశక్తయే  ॥ ౧॥ (సదానన్దప్రకాశాయ  )

త్వం త్వమేవాహమేవాహం త్వమేవాసి న చాస్మ్యహమ్ ।
అహం త్వమిత్యుభౌ న స్తో యత్ర తస్మై  నమో నమః ॥౨॥
అన్తర్దేహే  మయా నిత్యం త్వమాత్మా చ గవేషితః ।
న దృష్టస్త్వం   నచైవాత్మా  యచ్చ దృష్టం  త్వమేవ తత్ ॥ ౩॥
భవద్భక్తస్య సజ్ఞాతభవద్రూపస్యథ   మే పునః । (సఞ్జాత ) (మేఽధునా)

త్వామాత్మరూపం సమ్ప్రేక్ష్య తుభ్యం మహ్యం నమో నమః ॥ ౪॥
ఏతద్గచననైపుణ్యం   యత్కర్తవ్యేతిమూలయా । (మత్కర్త్తవ్యం హిమూలతః)
భవన్మాయాత్మనస్తస్య కేన కస్మిన్ కుతో లయః ॥ ౫॥
అహం త్వం త్వమహం చేతి భిన్నతా నావయోః క్వచిత్ ।
సమాధిగ్రహణేచ్ఛాయా  భేదస్యావస్థితిర్హ్యసౌ   ॥౬॥
త్వమహం సోఽయమిత్యాది సోఽనన్తాని సదా త్వయి । (సోయమిత్యాది నూనం తాని)
న లభన్తే చావకాశం వచనాని కుతో జగత్ ॥ ౭॥
అలం భేదానుకథయా త్వద్భక్తిరసచర్వణాత్ ।
సర్వమేకమిదం శాన్తమితి వక్తుం చ లజ్జతే  ॥౮॥
త్వత్స్వరూపే జృమ్భమాణే త్వం చాహం చాఖిలం జగత్ ।
జాతే తస్య తిరోధానే న త్వం నాహం న వై జగత్ ॥౯॥
జాగ్రతస్వప్నసుషుప్త్యాద్యా  ధారయంశ్చ నిజాః కలాః।
స్వేచ్ఛయా భాసి నటవన్ నిష్కలోఽసి చ తత్త్వతఃః॥ ౧౦॥
త్వత్ప్రబోధాత్ ప్రబోధోఽస్య  త్వన్నిద్రాతో  లయోఽస్య యత్ ।
అతస్త్వదాత్మకం సర్వం విశ్వ సదసదాత్మకమ్ ॥ ౧౧॥

జిహ్వా శ్రాన్తా  భవన్నామ్ని మనః శ్రాన్తం   భవత్స్మృతౌ ।
అరూపస్య కుతో ధ్యాన నిర్గుణస్య  చ నామ కిమ్ ॥ ౧౨॥
పూర్ణస్యావాహనం  కుత్ర సర్వాధారస్య చాసనమ్ ।
స్వచ్ఛస్య పాద్యమర్ఘ్యఞ్చ  శుద్ధస్యాచమనం  కుతః ॥ ౧౩॥
నిర్మలస్య కుతః స్నానం వస్త్రం  విశ్వోదరస్య చ ।
నిర్లేపస్య  కుతో గన్ధో రమ్యస్యాభరణం కుతః॥ ౧౪॥
నిరాలమ్బస్యోపవీతం పుష్పం నిర్వాసనస్య చ ।
అఘ్రాణస్య  కుతో ధూపశ్చక్షుర్హీనస్య  దీపకః ॥ ౧౫॥ (అప్రాణస్య  కుతో)

నిత్యతృప్తస్య నైవేద్యం  తామ్బూలం చ కుతో విభోః।
ప్రదక్షిణమనన్తస్యాఽద్వితీయస్యయ  కుతో నతిః ॥ ౧౬॥
స్వయం ప్రకాశమానస్య  కుతో నీరాజనం విభోః ।
వేదవాచామవేద్యస్య కుతః స్తోత్రం  విధీయతే ॥ ౧౭॥
అన్తర్బహిశ్చ పూర్ణస్య  కథముద్వాసనం భవేత్ ।
భేదహీనస్య విశ్వత్ర కథం చ హవనం భవేత్ ॥ ౧౮॥
పూర్ణస్య  దక్షిణా కుత్ర నిత్యతృప్తస్య తర్పణమ్ ।
విసర్జనం  వ్యాపకస్యాఽప్రత్యక్షస్య  క్షమాపణమ్ ॥ ౧౯॥
ఏవమేవ పరా పూజా సర్వావస్థాసు  సర్వదా ।
ఐక్యబుద్ధయా  తు సర్వేశే మనో దేవే నియోజయేత్ ॥౨౦॥
॥ ఇతి మహామాహేశ్వరాచార్యాభినవగుప్తకృతం మహోపదేశవింశతికం సమ్పూర్ణమ్  ॥
(॥ ఇతి మహామాహేశ్వరాచార్యాభినవగుప్తకృతా మహోపదేశవింశతికా సమాప్తా ॥)

